
Agustin Sanchez-Lavega - EHU-ko Fisika aplikatuko katedraduna 

«Beste planeta baten bila gabiltza gurea utzi beharra dugunerako» 

Sanchez-Lavegaren ustez, Marten bizia egon zela egiaztatzea eta Lur planetaren ezaugarriak dituen beste bat aurkitzea lirateke, epe laburrean, aurkikuntzarik handienak. 

iñigo bilbao - BILBO 

Agustin Sanchez-Lavega (Bilbo, 1954) EHUko Planeta Zientzien ikerketa taldeko zuzendaria da eta ESA Europako Espazio Agentziako aholkularien batzordeko kidea. ESAren Artizarrerako misioan buru-belarri dabil orain. 

Venus Express ESAren espazio zunda Artizarrerako bidean da. Eguzki sisteman ez ei dago haren moduko atmosfera duen besterik, baina zergatik da horren misio garrantzitsua? 

Artizarraren atmosfera ikertuz, berotegi efektua zertan datzan ikus dezakegu, han horren eragina izugarria delako; ozono geruzaren zuloaren eraginak ikas ditzakegu, planeta hark ere zulo handia duelako gainaldean, Antartikan egiten ari denaren antzekoa. Bestetik, teknologia garatu eta sustatzeko balio digu honek, eta baita gure jakin-min zientifikoa asetzeko ere: eguzki sistema nola sortu zen, zeintzuk ezaugarri dituen eta gure sistema horrek nola funtzionatzen duen ezagutzeko. 

ESArekin elkarlanean ari zarete. Zein izan da zuen egitekoa? Zeintzuk dira zuen ikerketa ildoak? 

Egitasmo honetan guk Virtis izeneko makina landu dugu. Virtis gauez eta egunez argazkiak egiteko gauza den makina bat da. Gure taldea arduratuko da Artizarrean hartutako irudiak aztertzeaz. Irudi horiek bide emango digute hango metereologia ezagutu eta aztertzeko. EHUko taldeak urteak daramatza planeta handien Jupiter, Saturno, Urano eta Neptuno atmosferak aztertzen. Lankidetzan aritu gara espazio misio gehiagorekin, baita NASArekin ere, baina ez oraingoan bezain estu. Orain ardura handia dugu, helduko diren irudiak guk aztertuko ditugulako. Besteetan geratzen ziren apurrak aztertzen genituen. 

Euskal Herrian zaletasun handia dago astronomiaren inguruan. Ikerketa, baina, zer mailatan dago? 

Ikerketa oso maila apalean dago oraindik. Hemen gurea da eguzki sistema aztertzen duen talde bakarra. Beste inork ez du astrofisika aztertzen, nahiz eta badagoen kosmologia eta fisika teorikoa lantzen duen beste talde bat. Baina zaletasuna handia da, bai. Badira elkarteak hiriburuetan, eta hor dauzkagu Iruñeko Planetarioa eta Donostiako Zientziaren Kutxagunea. Alde horretatik ondo gabiltza. Maila zientifikoan, berriz, asko daukagu egiteko. Egunen batean unibertsitateak erantzun beharko dio gizarteak espazioaz duen jakin-minari. 

Sarri harritzen gaitu eguzki sistemak. Joan zen urtarrilean Huygens zundak Saturnoren Titan ilargian egin zituen irudiek Lurra ekarri digute gogora. Zer sentitu zenuen irudi haiek ikustean? 

Titangoa izugarria izan da. Planeta hori ia 1.500 milioi kilometrora dago, oso urruti, eta zunda hara bidali, eta asmatzea izan da. Nik esango nuke Joseba Etxebarriak baloia San Mamesen jaurti eta Anoetako atean sartzea bezala izan dela. Ezusteko ederra hartu genuen errekak eta aintzirak topatu genituenean. Lehortuta daude, baina argi ikusten da hor jarioa izan zela noizbait, batez ere metanoarena. 
Asko hitz egiten da planeten gainean. Pluton bera baino gorputz handiago bat topatu dute, eta horrek zalantzan jarri du planeten definizioa. 
Galdera zaila da. Egia da, une honetan ez daukagu argi planeta zeri deitu behar diogun. Goitik jota, badakigu izarrak baino txikiagoak diren guztiak planeta direla. Baina behetik ez dakigu zenbat jaitsi behar dugun tamainan. Muga ez dago argi. Plutonen orbitatik gertu gorputz bat agertu da, Pluton bera baino handiagoa dena eta ez dakigu non sartu. Europako zientzialariok argi daukagu txikiagoa izanik ere, Plutonek planeta izaten jarraituko duela estatubatuar batek aurkitu zuelako. Zientziari erreparatuz gero, baina, ez dago horretarako arrazoirik. 

Eguzki sistematik kanpoko 130 planeta aurkitu dituzte dagoeneko eta gehiago aurkitzeko itxaropena dute. Bukatu da bakarrak izatearena? Zeintzuk dira bizia izateko hautagaiak? 

Hori da hain zuzen, ikerkuntzaren alderik liluragarriena. Eguzki sistematik kanpoko lehenengo planeta 1995ean aurkitu zuten. Ezin da oraindik irudirik erakutsi. Batena agian bai, baina beroegi dago eta ez da ezer ikusten. Egun ez du zentzurik Lurra bezalako planetak direla esateak, baina datozen hamar urteetan ESA eta NASA saiatuko dira bilatzen. Lurra bezalako planetak ere aurkitu ahalko ditugu. Beharbada belaunaldi oso bat itxaron beharko dugu, horien espektroak lortu eta beraien osaketa kimikoa aztertzeko. Orduan ikusiko da oxigenorik edo urik ba ote dagoen, eta baikorrenen ustetan, ea klorofilarik ageri den, horrek oinarrizko bizitza badagoela adieraziko lukeelako. 

Badirudi Marten noizbait ura izan zela. Horrek zer esan nahi du bizia egon zela? 

Hori da egiaztatu nahi dutena. Dakiguna da Marte mundu hotza eta lehorra dela, eta izoztuta dagoela. Badakigu garai batean errekak izan zirela, ubide lehortuak ikusi ditugulako. Horrek esan du agian bizitza eraren bat izan zela. Baina ez dakigu. 

Espaziora horrenbeste tramankulu igorrita ez gabiltza ortzia kutsatzen? 

Ez da horrela. Zientziako gainerako arloetan bezala, bada honetan ere zuzenbide moduko bat arautzen duena egiten dena zein baldintzetan egin behar den planetak ez kutsatzeko. Horregatik, esate baterako, Martera bidali diren zera guztietan ez dago osagai erradioaktiborik. 

Zein izan daiteke datorren hamarkadako aurkikuntzarik handiena? 

Handia litzateke Marten bizitza egon zela egiaztatzea edota lurraren ezaugarriak dituen planetaren bat aurkitzea beste izarren inguruan. Eta baita unibertsoa bultzatu eta zabaltzera behartzen duen indar misteriotsu hori zein den argitzea ere. 
Hubble espazio-teleskopioak 15 urte bete ditu. Izan dira erretiratu nahi zutenak, baina itxuraz txukun ari da lanean. Zer diozu zuk? 
Hubble mantendu egin behar da, gutxienez hobea den beste bat egin artean. Hubble teleskopioari esker dakigu unibertsoaz eta eguzki sistemaz dakigun gehiena. Guk hemen lan handia egin dugu harekin. Urteak beharko dira haren pareko bat sortzeko. 

Garrantzitsua da espazioa aztertzeko hainbeste diru erabiltzea? Hor atzean ez dago asmo militar larregi? 

Hori ezin da ukatu. Zientzia arloko edozein ikerkuntzan, guztietan ez esateagatik, asmo militarrak daude atzean. Baina horrez gain, gizakiak jakin nahi du, unibertsoan zein leku egokitu zaion jakin nahi du. Badakigu egunen batean, auskalo noiz, gizakia lurra uztera behartuta egongo dela. Eguzkia handitu egin delako izango da, edo daramagun martxan lurra hondatuko dugulako, baina argi dago gizakiak lurra utziko duela. Jakina, lehenago suntsitu ez badu. Hor kanpoan zer dagoen, baliabiderik ba ote dagoen jakin behar dugu, une hori heltzen denean ahal dutenek alde egiteko. 

